
YN EISIAU – Gweithiwr Cristnogol yn Antiochia  

-  gan Catrin Roberts
Cefndir Beiblaidd:  Actau 11

Cymeriadau:
Barnabas.  Pedr. Llais

Adnoddau:

Ffôn

(Barnabas yn deialu rhif ar y ffôn – Pedr yn codi ffôn at ei glust)

Barnabas:
Helo?  Pedr? Ti sy na? Sut mae pethau yn Jerwsalem?

Pedr:
Digon  o waith yma.  Beth am Antiochia?

Barnabas:
Ffantastig, Pedr!  Alla i ddim credu beth mae Duw a’r Ysbryd yn ei wneud yma.

Pedr:
Oes mwy o bobl wedi dod i gredu?

Barnabas:
Mwy yn credu? Mae’n anodd cael lle digon mawr i bawb. Ac mae’r Ysbryd yn rhoi doniau a chariad newydd i bawb.

Pedr:
Cofia gadw golwg ar bethau.  Dydyn ni ddim isio helynt fel cawson ni gyda Simon yn Samaria. 

Barnabas:
Mae popeth yn iawn, Pedr.  Cofia, mae yna rai yn Antiochia sydd yn gwrthwynebu’r neges.

Pedr:
Pwy?

Barnabas:
Mae yna gymysgedd od.  Mae rhai yn Iddewon o’r synagogau, ond mae rhai hefyd sy ddim yn Iddewon.  Mae nhw wedi dechrau galw enwau arnon ni!

Pedr:
Pa enwau?

Barnabas:
Christiani – y bobl sy’n perthyn i blaid Crist.  Mae nhw’n meddwl bod nhw’n glyfar.  A dweud y gwir, dw i’n hoffi’r enw.

Pedr:
(yn feddylgar) Christiani. Cristnogion. Enw da.

Barnabas:
Ie.  Ond Pedr, mae gen i reswm dros dy ffonio di heno.

Pedr:
(yn bryderus braidd) Beth sy’n bod?

Barnabas:
Dim byd.  Ond mae gen i angen help.  Neu yn hytrach, mae pobl Antiochia angen help.  Mae cymaint o bobl yn dod i gredu mae nhw angen arweiniad ac anogaeth.  Alla i ddim bod ym mhob man.

Pedr:
Beth wyt ti’n awgrymu?

Barnabas:
Mae angen rhywun i weithio yma.  Rhaid iddo fod yn Iddew oherwydd mae llawer o’r credinwyr yma yn Iddewon.  Ond mae llawer hefyd yn Roegiaid neu o genhedloedd eraill.  Felly mae’n bwysig fod y gweithiwr yma yn gyfforddus yn siarad a thrafod gyda’r ddwy garfan.

Pedr:
Unrhyw beth arall?

Barnabas:
Rhaid iddo fod yn ddewr.  Mae’r gwaith yma yn Antiochia yn tyfu, ond dydy hi ddim yn hawdd yma.

Pedr:
(fel pe bai’n darllen hysbyseb mewn papur newydd) “Yn eisiau –Person o argyhoeddiad i weithio gyda Christnogion Antiochia.  Mae angen Iddew gyda sgiliau cyfathrebu gyda phobl o bob cefndir.  Parodrwydd i weithio mewn amgylchiadau anffafriol yn fantais.”


Rhywbeth arall?

Barnabas:
Buaswn i’n dweud fod angen rhywun sy’n gallu trin geiriau’n dda.  Mae’r Iddewon a’r cenhedloedd eraill yma yn barod iawn i ddadlau am y ffydd.  Mae’n dipyn o gamp cyflwyno achos Iesu i rai o’r ysgolheigion a’r athronwyr.

Pedr:
Dw i’n cael yr argraff bod gen ti rywun mewn golwg, Barnabas.

Barnabas:
Oes.  Yn fy marn i, dim ond un person sydd hefo’r cymwysterau yma i gyd.  Paul.

Pedr:
Paul o Darsus?

Barnabas:
Ie. Meddylia Pedr!  Mae o’n Iddew, yn Pharisead sydd wedi cael addysg dda gyda Gamaliel.  Mae Paul wedi arfer cymysgu hefo pawb, o bob cefndir.  Mae’n ddewr.  Meddylia amdano’n mynd i’r synagog Helenistaidd yn Namascus i siarad am Iesu, a’r Iddewon yn y synagog yn gwybod ei fod o’n rhan o’r cynllun i ladd Steffan. Dyna ti ddewrder!  Ac mae’n gallu siarad yn wych. Mae ei feddwl fel cyllell.  Mae mwy o allu yn ei fys bach nac yn fy nghorff i gyd!

Pedr:
Ie, Barnabas, ond meddylia am ei gefndir!

Barnabas:
Twt!  Hen hanes ydy hynny.  Mae o’n ddyn newydd.  Dw i’n gwybod fod rhai yn Jerwsalem yn ei amau, ond dw i’n siwr bod gan Dduw waith iddo.  Mae Paul wedi tyfu fel Cristion ers iddo ddod yn ôl o Arabia, ac mae ei waith dros Iesu yn Namascus yn rhyfeddol.

Pedr:
Ie, ond....

Barnabas:
Ond beth, Pedr?  Dyma’r dyn i ni.  Dw i’n hollol siwr o hynny. Rwyt ti’n gwybod beth ddywedodd yr hen Ananias flynyddoedd yn ôl bellach.  Bod Duw wedi ei anfon at Paul, neu Saul, yn y Stryd Union.  Bod Duw wedi dweud wrtho am weddïo gyda Paul.  Pam?  “Dyma’r dyn dw i wedi ei ddewis i ddweud amdana i wrth bobl o genhedloedd eraill a’u brenhinoedd yn ogystal ag wrth bobl Israel.”


Pwy ydyn ni i stopio cynlluniau Duw?

Pedr:
Wel....os wyt ti’n siwr, Barnabas. Ond gwylia di na fydd yna helynt. Mae Paul yn gallu bod yn dipyn o benboethyn!

Barnabas:
Ti’n un da i siarad, Pedr! (chwerthin).  Dw i’n cofio fod Iesu wedi dy alw di unwaith yn benboethyn.  Ti a Ioan!  Meibion y Daran?! 

Dyna ni.  Fe wna i dy ffonio ar ôl i mi weld Paul yn Nharsus. Dw i’n gobeithio y gwnaiff o dderbyn yr alwad.

Pedr:
Dw i ddim yn meddwl fod hyd yn oed Paul yn ddigon o ddyn i herio’r Ysbryd Glân, Barnabas!  Hwyl i ti!

Barnabas:
Hwyl, Pedr!

Llais:
Actau 11: 25-26

